
 Borgartún 12 – 14 / 105 Reykjavík / Sími 411-1111 / www.reykjavik.is 
 

 
Reykjavík 18. september 2020 (HG1) 

Varðar: Deiliskipulag Dunhaga – Hjarðarhaga - Tómasarhaga 

Að lokinni auglýsingu er lögð er fram að nýju umsókn THG Arkitekta ehf. dags. 2. október 2018 um 
nýtt deiliskipulag fyrir svæði sem afmarkast af Dunhaga 18-20, Hjarðarhaga 27-33 og Tómasarhaga 
32-46. Í tillögunni felst m.a. niðurrif og uppbygging á lóð nr. 18-20 við Dunhaga auk bílskúrsheimilda 
á þremur lóðum, samkvæmt deiliskipulags- og skuggavarpsuppdr. THG Arkitekta ehf. dags. 25. júní 
2020. Einnig er lögð fram húsakönnun Borgarsögusafns Reykjavíkur, skýrsla nr. 196 frá 2019. Tillagan 
var auglýst frá  17. júlí 2020 til og með 31. ágúst 2020. Eftirtaldir sendu athugasemdir: Anna 
Guðmundsdóttir dags. 20. ágúst 2020, Sigríður Anna Ásgeirsdóttir, Salvör Jónsdóttir og Jóhann 
Friðriksson dags. 28. ágúst 2020, Sólveig Jónsdóttir, Siguður Á. Þráinsson, Halldór Árnason, Anna 
Björg Eyjólfsdóttir, Friðrik Árni Halldórsson, Marta María Halldórsdóttir og Ingibjörg Jóna 
Halldórsdóttir dags. 30. ágúst 2020, Eyvindur Árni Sigurðarson dags. 30. ágúst 2020, Snjólaug 
Árnadóttir dags. 31. ágúst 2020, Soffía Óladóttir dags. 31. ágúst 2020, Einar Ólafsson dags. 31. ágúst 
2020 og Bjarki Már Baxter hjá Málþingi lögmannsstofu f.h. sjálf síns, Einars Ólafssonar, Gunnhildar 
Stefánsdóttur, Arnars Vilmundarsonar og Signýjar Sifjar Sigurðardóttur dags. 31. ágúst 2020. 

 
Umsögn: 

Eftirfarandi aðilar gerðu athugasemd vegna deiliskipulags Dunhaga - Tómasarhaga - Hjarðarhaga: 

1. Anna Guðmundsdóttir dags. 20. ágúst 2020  
2. Sigríður Anna Ásgeirsdóttir, Salvör Jónsdóttir og Jóhann Friðriksson dags. 28. ágúst 2020 
3. Sólveig Jónsdóttir, Siguður Á. Þráinsson, Halldór Árnason, Anna Björg Eyjólfsdóttir, 

Friðrik Árni Halldórsson, Marta María Halldórsdóttir og Ingibjörg Jóna Halldórsdóttir 
dags. 30. ágúst 2020 

4. Eyvindur Árni Sigurðarson dags. 30. ágúst 2020 
5. Snjólaug Árnadóttir dags. 31. ágúst 2020 
6. Soffía Óladóttir dags. 31. ágúst 2020 
7. Einar Ólafsson dags. 31. ágúst 2020 
8. Bjarki Már Baxter hjá Málþingi lögmannsstofu f.h. sjálf síns, Einars Ólafssonar, 

Gunnhildar Stefánsdóttur, Arnars Vilmundarsonar og Signýjar Sifjar Sigurðardóttur dags. 
31. ágúst 2020. 

Efnislegar athugasemdir eru í meginatriðum eftirfarandi: 
 

• Málsmeðferð 
• Ósamræmi við aðalskipulag 
• Afmörkun deiliskipulags 
• Uppbygging á Dunhaga 18-20 
• Verslunarrekstur 
• Ósk um fjölgun bílastæða á eigin lóð 
• Verndun götumyndar og þar með steyptra veggja 
• Gallar í teikningum og innsláttarvillur 

Auk þessa komu fram athugasemdir við auglýsta skipulagslýsingu. Athugasemdirnar voru vegna 
fyrirkomulags hornréttra bílastæða fyrir framan verslanir á Dunhaga, sem skáru í sundur ráðgerðan 
hjóla og göngustíg meðfram götunni, og eigandi að bílskúrsrétti á lóð Hjarðarhaga 29 vildi að að 
byggingareitur fyrir bílskúr yrði skilgreindur á lóðinni. Auglýst deiliskipulagstillaga tók mið af þessum 
ábendingum og bætti inn byggingareit fyrir bílskúr auk þess sem tillagan gerir ráð fyrir samsíða 
bílastæðum meðfram Dunhaga og heilum hjóla og göngustíg framhjá lóð. 
_______________________________________________________________________________ 

MÁLSMEÐFERÐ 

1. Fyrri málsmeðferð 

Á fundi þann 20. júlí 2018 felldi Úrskurðarnefnd auðlinda og umhverfismála úr gildi grenndarkynnt 
byggingarleyfi Dunhaga 18-20 með þeim rökum að vegna aukins byggingarmagns og heimilaðrar 
hækkunar byggingarinnar hefði byggingarleyfið þurft að eiga sér stoð í deiliskipulagi. Í samræmi við 
úrskurðinn var deiliskipulag unnið fyrir svæðið sem náði til götureitar Dunhaga – Hjarðarhaga – 
Tómasarhaga og var auglýst í samræmi við skipulagslög.  

Í kjölfar úrskurðarins var unnið nýtt deiliskipulag fyrir götureit Dunhaga – Hjarðarhaga og 
Tómasarhaga sem var auglýst 26. febrúar 2019 til og með 9. apríl 2019. Nokkrar breytingar voru 
gerðar á deiliskipulagstillögunni fyrir endanlegt samþykki þann 6. júní 2019 í borgarráði, í kjölfar 
innkominna athugasemda. Nýsamþykkt deiliskipulag var svo með úrskurði Úrskurðarnefndar 
auðlinda og umhverfismála fellt úr gildi af því að ekki hafi verið unnin skipulagslýsing fyrir gerð 
deiliskipulags, þó að tekið hafi verið að mestu undir í úrskurði að forsendur deiliskipulagsins hafi 
legið fyrir í aðalskipulagi. Í úrskurðinum segir m.a.: „Hið umdeilda deiliskipulag er því hvað varðar 
þéttleika í samræmi við stefnu aðalskipulags svo sem áskilið er í 7.mgr. 12. gr. skipulagslaga. Hið 
sama á við um landnotkun, enda um byggingu íbúða að ræða í íbúðarhverfi á efri hæðum skilgreinds 
nærþjónusutkjarna þar sem m.a. dagvöruverslun er heimil.“ Svo segir ennfremur: „ Hins vegar verður 
ekki talið að sú almenna stefna um þéttingu byggðar sem mörkuð er í aðalskipulaginu feli í sér slíkar 
meginforsendur þar um að hægt sé að útfæra í deiliskipulagi þéttingu í þeim mæli og hér um ræðir 
án þess að gerð sé lýsing þeirrar áætlunar,…“ 

Var þá unnin skipulagslýsing fyrir Dunhaga – Hjarðarhaga – Tómasarhaga sem var auglýst fyrir gerð 
deiliskipulagstillögunnar sem einnig var auglýst skv. ákvæðum skipulagslaga. 

Í kjölfar athugasemda við grenndarkynningu, auglýsingu deiliskipulagstillögu og skipulagslýsingar 
hafa verið gerðar þónokkrar breytingar til að koma til móts við nágrenni. Helstu breytingar eru: 

• Verslunarhúsnæði á baklóð minnkað og dregið frá lóðamörkum til vesturs.  
• Sorpi fyrir verslun verði komið fyrir innan byggingar. 
• Bílastæðum verði fækkað í 30 bílastæði og fyrirkomulagi þeirra breytt. Haldið í hluta af gróðri  

á baklóð og gróðursett inn á milli bílastæða. 
• Girðing sett upp á lóðamörkum, allt að 1,5m há, byggð á staðnum úr timbri á norður, vestur 

og austurhliðum. 
• Inndregin hæð og etv. viðbygging verslunar verði klædd álklæðningu en núverandi hús að 

öðru leyti pússað og málað. Ekki má byrgja fyrir glugga verslunar út að götu. 
• Leiðrétt að svæðið heyrir undir ÍB3 Haga en ekki ÍB2 Mela 

• Villur í sniðum og grunnmyndum á uppdrætti leiðréttar 
• Fjöldi bílastæða í töflum leiðréttur í samræmi við gildandi samþykktir á mæliblöðum og á 

samþykktum aðalteikningum. 
• Ákvæði um að sett verði upp girðing í 1,2 – 1,5 m hæð á lóðamörkum við göngustíg til 

norðurs og að leikvelli til vesturs. Skilmálar um útlit og gerð ásamt gerð sorpgerðis sett í 
skilmála. 

• Skilmálar um að heimila minniháttar breytingar á byggingum s.s. byggingu skyggna, svala og 
kvista. Breytingar skulu hæfa aldri og gerð bygginga.  

Gerð er athugasemd við meint samráðsleysi við deiliskipulagsgerðina 

SVAR: Almennt ákvæði 1. gr. skipulagslaga (liður d) fjallar um að tryggja að samráð sé haft við 
almenning við gerð skipulagsáætlana þannig að honum sé gefið tækifæri til að hafa áhrif á ákvörðun 
stjórnvalda við gerð slíkra áætlana. Skipulagslýsing fyrir Dunhaga – Hjarðarhaga – Tómasarhaga var 
auglýst opinberlega með athugasemdafresti frá 24. apríl til 25. maí 2020, auk þess sem bréf voru 
send til eigenda hlutaðeigandi húseigna og nágrennis til að vekja athygli á auglýsingunni. Fjölmargar 
athugasemdir og ábendingar bárust og voru málefnalegar athugasemdir hafðar til hliðsjónar við 
deiliskipulagsgerðina. Ekki er venja að svara athugasemdum á skipulagslýsingu heldur eru þær hafðar 
til hliðsjónar við deiliskipulagsvinnuna í kjölfarið, eins og útlistað var hér að ofan.  

Deiliskipulagstillagan var auglýst frá  17. júlí 2020 til og með 31. ágúst 2020 og voru aftur send bréf til 
hlutaðeigandi aðila og nágrennis til að vekja athygli á auglýstum athugasemdafresti, eða andmæli ef 
íbúar kjósa frekar að nota það orð. Auk þessa báðu íbúar Hjarðarhaga 27 um fund með 
skipulagsfulltrúa sem varð við þeirri beiðni og hélt fund með þremur eigendum íbúða Hjarðarhaga 27 
ásamt verkefnastjóra deiliskipulagsbreytingarinnar þann 2. júní 2020. Íbúar Hjarðarhaga 27 kvarta í 
athugasemd sinni yfir því að íbúar deiliskipulagsreitarins hafi ekki verið tilgreindir sem samráðsaðilar 
í skipulagslýsingunni, þó svo að eðli málsins samkvæmt séu þau samráðsaðilar sem eigendur 
fasteigna á deiliskipulagssvæðinu sem fengu tilkynningu um auglýstan athugasemdafrest 
lýsingarinnar með bréfi.  Sendu eigendur Hjarðarhaga 27 skipulagsfulltrúa bæði athugasemd vegna 
skipulagslýsingarinnar og deiliskipulagsbreytingarinnar ásamt því að fá fund með skipulagsyfirvöldum 
á sama tímabili. Ekki er því hægt að taka undir athugasemd þeirra um að samráð hafi ekki verið 
viðhaft. 

Fjölmargar athugasemdir bárust á auglýstum athugasemdafresti skipulagslýsingar, 
deiliskipulagstillögu og á fundi með íbúum Hjarðarhaga 27 og hafa sumar athugasemdirnar orðið til 
breytinga á deiliskipulagstillögunni. Enda segir í skipulagslögum skv. 3. mgr. 41. gr. að skipulagsnefnd 
skuli taka skipulagstillögu til umræðu og taka afstöðu til innkominna athugasemda og hvort gera 
skuli breytingar á henni. Að lokum tekur sveitarstjórn skipulagstillöguna til umræðu. Samráð við 
hluteigandi aðila er því að fullu í samræmi við skipulagslög auk þess sem send hafa verið út bréf til að 
vekja athygli hluteigandi aðila á málinu. 

ÓSAMRÆMI VIÐ STEFNU AÐALSKIPULAGS  

1. Talið að deiliskipulag sé í ósamræmi við stefnu aðalskipulags m.t.t. þéttingar. Ekki um 
þróunarsvæði að ræða. 

SVAR: Deiliskipulag fyrir Dunhaga – Hjarðarhaga - Tómasarhaga er unnið í samræmi við stefnu og 
áherslur gildandi Aðalskipulags Reykjavíkur 2010-2030. Í A-hluta aðalskipulags er kynnt bindandi 
stefna og markmið, sbr. skipulagsreglugerð nr. 90/2013, um landnotkun og byggingarmagn, 
þéttleika, yfirbragð byggðar, samgöngur, opin svæði, verndun og umhverfismál. Í B-hluta er stefnu 
um landnotkun og uppbyggingu í hverfum borgarinnar lýst nánar, og fram eru sett almenn markmið 
um eflingu borgarhluta og hverfa.  

Gert er ráð fyrir að að borgin þéttist á aðalskipulagstímabilinu innan núverandi byggðamarka. Allt að 
90% þéttingar verði þannig innan núverandi byggðamarka og aðeins 10% utan þeirra á gildistímabili 
aðalskipulagsins. Eiga þéttingaráformin við um öll hverfi borgarinnar, líka Vesturbæinn. Þéttingareitir 
eru reitir þar sem gert er ráð fyrir fjölgun íbúða um 50 eða fleiri. Í Vesturbænum er gert ráð fyrir að 
íbúðum muni fjölga um samtals 940 íbúðir á sex þéttingareitum en í B-hluta aðalskipulags kemur 
fram að gert er ráð fyrir að íbúðum í Vesturbænum muni fjölga um 1210 íbúðir í borgarhlutanum á 
aðalskipulagstímabilinu. Alls er því gert ráð fyrir 270 íbúða fjölgun utan þéttingareita. 15 íbúða 
fjölgun á deiliskipulagssvæðinu rúmast því innan stefnu aðalskipulags um þéttingu byggðar. 

Skv. úrskurði Úrskurðarnefndar umhverfis og auðlindamála var kærð deiliskipulagstillaga í öllum 
meginatriðum í samræmi við stefnu aðalskipulags fyrir utan áform um þéttingu á lóð Dunhaga 18-20 
sem talið var útheimta gerð skipulagslýsingar. Sjá kafla 1. hér að ofan um fyrri málsmeðferð. Unnin 
var skipulagslýsing fyrir gerð deiliskipulagstillögu sem er í öllum meginatriðum sambærileg þeirri 
fyrri. 

 
2. Þéttleiki byggðar meiri en skilgreint er í aðalskipulagi sem sögð er verða 35,7 íbúðir á 

hektara og nýtingarhlutfall 0,53 árið 2030.  

SVAR:  Þéttleiki byggðar eins og hann er skilgreindur í aðalskipulagi miðast við borgarhlutann í heild. 
Fram hefur komið í svari við  lið hér að ofan að gert er ráð fyrir að þétting byggðar verði líka utan 
skilgreindara þéttingarreita.  

 

3. Þéttingu á að skilgreina í hverfisskipulagi. 

SVAR:  Í kafla aðalskipulags um Vesturbæinn er fjallað um m.t.t. fjölgunar íbúða þróunarsvæðin, sem 
eiga við um fjölgun íbúða um 50 eða fleiri, og svo um fastmótaða byggð. Um svæði ÍB3 Hagar segir: 
„Byggð á svæðinu er fastmótuð og var svæðið fullbyggt um 1970. Heilsteypt byggð að stærstum 
hluta.“ Í sama kafla í aðalskipulagi segir einnig: „Í fastmótaðri byggð má gera ráð fyrir breytingum á 
núverandi húsnæði, viðbyggingum og öðrum endurbótum, svo og nýbyggingum eftir því sem ákveðið 
er í hverfis- og/eða deiliskipulagi.“ Skilgreina má því skv. aðalskipulagi fjölgun íbúða undir 50 íbúðum 
með deiliskipulagi, eins og gert er í tilviki auglýstrar deiliskipulagsbreytingar. 

 

4. Talið að deiliskipulagið sé í ósamræmi við stefnu aðalskipulags um hverfisvernd, 
verndarsvæði, menningarminjar og ásýnd byggðar. 

SVAR:  Skilgreining aðalskipulags á hverfisvernd er svohljóðandi: „Svæði og reitir sem njóta sérstakrar 
verndar vegna byggðamynsturs, menningarverðverðmæta, landslags eða náttúrufars.“ Gerð var 
húsakönnun fyrir deiliskipulagssvæðið þar sem lagt var til að setja Hjarðarhaga og Tómasarhaga í 
gulan flokk, samstæður húsa og heildir með hverfisvernd. Ekki var lagt til að Dunhagi væri hluti af 
slíkri vernd, þó að gatan og byggingarnar sem við hana standa séu hluti af gamla heildardeiliskipulagi 
Mela og Grímsstaðaholts. Ekki er því um ósamræmi við stefnu aðalskipulags að ræða. 

Um umhverfismat segir í aðalskipulagi: Verndarsvæði og menningarminjar. „Ekki verður gengið á 
verndarsvæði og menningarminjar með þéttingu byggðar í Vesturbænum. Ekki er um að ræða 
byggingarheimildir á svæðum sem eru sérstaklega vernduð eða skilgreind sem menningarminjar. 

 

AFMÖRKUN DEILISKIPULAGSVÆÐIS 

 
1. Gerð er athugasemd vegna afmörkunar svæðis, reiturinn ekki heildstæð eining og 

afmörkun ekki rökstudd. 

SVAR: 5.3.1. gr. skipulagsreglugerðar segir: „Deiliskipulag skal að jafnaði ná til reits eða svæða sem 
mynda heildstæða einingu eins og svæði með sömu landnotkun, svæði afmarkað af götum, 
húsaþyrpingu, svo sem á landbúnaðarsvæðum, eða annað sem gefur sameiginlegar forsendur fyrir 
viðkomandi deiliskipulag.“ Venja er að afmarka deiliskipulagssvæði í miðja götu og tilgreina hvaða 
götur afmarka svæðið. Því segir í kafla 1.1. greinargerðar: „Deiliskipulagssvæðið afmarkast af 
Hjarðarhaga 27-33, Tómasarhaga 32-46 og Dunhaga 18-20. Innan deiliskipulagssvæðis er einnig 
opið svæði með leiksvæði á borgarlandi.“ 

Í húsakönnun segir að deiliskipulagssvæðið sé hluti af svæði sem er á yfirlitsuppdrætti yfir Mela og 
Grímsstaðaholt teiknaður árið 1951. Seinna var samþykkt deiliskipulag sunnan Hjarðarhaga árið 
1953, en deiliskipulagið telst ekki hafa lögformlegt gildi. Árið 2008 var deiliskipulag svokallaðs 
Fálkagötureitar samþykkt. Svæðið nær til svæðis sem var hluti deiliskipulags sunnan Hjarðarhaga og 
austan Dunhaga. Búið er því að gera deiliskipulag fyrir nærliggjandi svæði. 

UPPBYGGING DUNHAGA 18-20 

 
1. Talið að nýtingarhlutfall Dunhaga 18-20 sé of hátt og ekki í samræmi við nýtingarhlutfall 

annarra húsa á reitnum og breyting ekki í samræmi við byggðamynstur 

SVAR: Nýtingarhlutfall Dunhaga 18-20 verður 1,38 eftir breytingu og hæð byggingarinnar þriggja 
hæða með inndreginni fjórðu hæð. Beggja megin Dunhagans eru fjölbýlishús með verslunarrekstri á 
fyrstu hæð. Dunhaginn sker sig úr heild húsa sem tilheyra deiliskipulagsreitnum bæði fyrir og eftir 
breytingu, en myndar heildstæða götumynd með öðrum áþekkum fjölbýlishúsum sem standa við 
Dunhagann. Þannig hafa frá upphafi bæði Dunhagi 18-20 og Dunhagi 23 verið fjölbýlishús með 
verslun og þjónustu á jarðhæð og þar með haft ákveðna sérstöðu í hverfinu. Þannig eru Dunhagi 19, 
21 og 23 þriggja hæða byggingar á kjallara sem ekki er niðurgrafinn að götu og sýnast byggingarnar 
því vera fjögurra hæða. Auk þess er nýtingarhlutfall Dunhaga 23 heilir 2,18 og er því mun hærra en 
Dunhaga 18-20. Dunhagi 18-20 mun ekki skera sig út úr næsta umhverfi eftir breytingar, hvorki með 
tilliti til húshæðar, byggðamynsturs, notkunar né nýtingarhlutfalls.  

 

2. Útsýnisskerðing fyrir efstu hæðir Hjarðarhaga 44-48 og Dunhaga 23 

Bygging Dunhaga 23 er álíka há og Dunhagi 18-20 verður eftir breytingu. Blokkir Hjarðarhaga eru 
hærri, eða fjögurra hæða á hálfniðurgröfnum kjallara. Hæð byggingar Dunhaga 18-20 hækkar um 
1,5m þegar hálfreist þak sem nú er 1,5m á hæsta punkti verður hækkað í heimilaða eina íbúðarhæð 
sem er um 3 m á hæð með tvo lyftustokka sem ná að hámarki 1,5 m uppfyrir þá hæð. Ekki er því um 
mikla breytingu á hæð byggingar Dunhaga 18-20 að ræða sem myndi hafa stórvægileg áhrif á 
nágrenni. 

 

3. Fundið að fjölda og smæð íbúða 

SVAR: Í kafla aðalskipulags um Húsnæði fyrir alla segir að leitast verði við að tryggja fjölbreytt 
framboð húsagerða og búsetukosta á hverjum tíma, bæði í þéttri borgarbyggð og í hefðbundnum 
úthverfum. Þegar metin eru áform um byggingu nýrra íbúða innan núverandi hverfa verði lagt til 
grundvallar framboð húsagerða og félagsleg fjölbreytni í hverfinu. Ef stærð núverandi íbúða reitarins 
eða borgarhlutans í heild er stærri en gert er ráð fyrir með heimild deiliskipulags til fjölgunar íbúða 
skýtur það sterkari stoðum undir að heimild til fjölgunar smærri íbúða uppfylli markmið 
aðalskipulags um fjölbreytt framboð húsagerða. Skv. sérskilmálum Dunhaga 18-20 er heimilaður 
fjöldi íbúða allt að 23. Ekki heimilt að ein íbúðagerð fari yfir 35% af fjölda íbúða og engar tvær yfir 
60%, mælt út frá herbergjafjölda til þess að tryggja blöndun íbúðagerða í húsinu sjálfu. Til þess að 
koma til móts við áhyggjur af smæð íbúða Dunhaga 18-20 eftir breytingu verður hámarksfjöldi íbúða 
lækkaður úr hámarksfjölda 23 íbuðir niður í 21 íbúð. Skilmálatöflu verður breytt til samræmis. 

 

4. Gerð er athugasemd við skuggavarp á húshliðar Hjarðarhaga 27. 

SVAR: Vegna athugasemda við skuggavarp fyrri deiliskipulagsgerð voru gerðar fleiri 
skuggavarpsteikningar sem sýndu aðstæður á lóð Hjarðarhag 27 á klukkutíma fresti, kl. 13:00 – 
17:00,  á tímabili frá 4 vikum fyrir vorjafndægur til tveggja vikna eftir vorjafndægur. Aðstæður á 
haustjafndægri eru nákvæmlega eins og því óþarfi að endurtaka þær. Teikningar af aðstæðum sýna 

að kl. 13 nær skuggi ekki upp að húshlið Hjarðarhaga 27 í neinu tilfelli. Kl. 14 nær skuggi á tveimur 
fyrstu aðstæðunum í febrúar og mars upp að húsvegg. Munur á skuggavarpi fyrir og eftir breytingar 
er þó hverfandi: 
 

 

 
 
Mesta breytingin er sjáanleg við sömu aðstæður kl. 15. Munurinn er þó hverfandi. Kl. 16 er suðurhlið 
Hjarðarhaga 27 að mestu í sól og kl. 17 eru engar merkjanlegar breytingar fyrir og eftir: 

Aðrar breytingar eru óverulegar eins og t.d. í tilfelli vorjafndægurs 21. mars og 4. apríl kl. 16: 

 

Skuggavarp á önnur hús, þ.m.t. á hús við Tómasarhaga eru óveruleg: 

 

 

Skuggi á húshlið á vetrarhálfári, eftir jafndægur á hausti og fyrir jafndægur að vori sem kemur og fer 
á einni klukkustund er þar með ekki talinn hafa stórvægileg áhrif á nágrenni. 

 

5. Gerð athugasemd við efnisval Dunhaga 18-20 

Athugasemd barst vegna áforma um að klæða húsið álklæðningu sem myndi stinga í stúf við önnur 
hús í nágrenni. Vegna athugasemdar er lagt til að setja aftur skilyrði um frágang og útlit núverandi 
byggingar, eins og gert var eftir grenndarkynnt byggingarleyfi: „Steniklæðning skal fjarlægð við 
endurbætur. Heimilt er að einangra núverandi steinsteypt hús að utan og klæða það með múrkerfi 
sem verður með steinsteypuáferð til þess að halda í núverandi ásýnd og yfirbragð hússins. Heimilt er 
að klæða nýjar viðbyggingar með álklæðningu, þar með talin efsta hæð hússins.“ Skilmálum verður 
breytt til samræmis. 

 

6. Athugasemd vegna staðsetningar sorpgerðis og ósk um að ofanábygging verði inndregin til 
norðurs. 

Auglýstur deiliskipulagsuppdráttur sýnir breytta staðsetningu sorpgerðis frá fyrri deiliskipulagstillögu. 
Komið var til móts við athugasemd og sorpgerði fært frá N-A horni lóðar og upp að byggingu. Ekki var 
séð að áhrif inndreginar efsti hæðar til norðurs yrðu afgerandi vegna skuggaáhrifa á Hjarðarhaga 27, 
enda hefur verið sýnt fram á hér að framan að skuggaáhrif eftir breytingu eru óveruleg.  

VERSLUNARREKSTUR 

1. Ekki er verslun á Dunhaga 18-20 í dag. 

SVAR: Dunhagi 18-20 er skilgreindur sem nærþjónustukjarni í aðalskipulagi og samþykktar 
byggingarnefndarteikningar sýna verslun á fyrstu hæð. Engin breyting verður þar á við samþykkt 
deiliskipulagsins.  

2. Viðbótaríbúðir bæta ekki rekstrargrundvöll verslunar Dunhaga 18-20 og  
Reykjavíkurborg hefur ekki sinnt rannsóknarskyldu sinni til að sýna fram á að 
breytingarnar séu til þess fallnar að efla nærþjónustu 

SVAR: Aðalskipulag setur fram stefnu og markmið borgaryfirvalda um þéttingu byggðar og þar með 
sjálfbærari hverfi. Í kafla aðalskipulags um kaupmanninn á horninu eru sett fram markmið um að 
bakland hverfisverslunar og þjónustu verði styrkt með fjölgun íbúða og starfa. Hlutfall íbúa sem búa í 
innan við 400m göngufjarlægð (300m radíus loftlínu) frá dagvöruverslunhækki verulega á 
skipulagstímabilinu og breytingar á hlutfallinu verða vaktaðar. 700m loftlína er í Melabúðina á horni 
Hagamels og Hofsvallagötu og engin dagvöruverslun er í 300m radíus frá Dunhaga 18-20. Rúmlega 
350m loftlína er í verslun á Hjarðarhaga og tæplega 600 m í litla verslun Háskólabúðarinnar austan 
Suðurgötu. Rekin var dagvöruverslun í Dunhaga um árabil þó að ekki hafi verið rekstur í húsinu 
undanfarið. Með betri aðstöðu eru líkur á að rekstur nærþjónustu í húsinu verði eftirsóknarverður. 

3. Óskað eftir skilmálum um gerð verslunar og opnunartíma. 

SVAR: Í fyrrnefndum kafla um Kaupmanninn á horninu er dagvöruverslun skilgreind nánar: 
„Dagvöruverslanir eru verslanir sem selja almennar neysluvörur til daglegra þarfa á heimilum. Hér 
eru matvöruverslanir skilgreindar sem verslanir sem selja neysluvörur til daglegra þarfa í öllum helstu 
vöruflokkum. Minni dagvöruverslanir eru bakarí, fiskbúðir, kjötbúðir og aðrar ferskvöruverslanir í 
völdum vöruflokkum.“ Ekki verður farið í að skilgreina starfsemi verslunar á fyrstu hæð nánar í 
deiliskipulagi eða opnunartíma. 

4. Bílastæði og umferð vegna verslunar 

Athugasemdir bárust á auglýsingartíma skipulagslýsingar um að hornrétt bílastæði á Dunhaga fyrir 
framan verslunarhúsnæði slíti í sundur áformaðan hjólastíg og skapaði auk þess hættu fyrir börn. 
Brugðist var við ábendingunni með því að breyta fyrirkomulaginu í auglýstri tillögu þannig að hjóla og 
göngustígur helst órofinn framhjá lóð og að heimilað verði að leggja samsíða á borgarlandi upp við 
stíginn, eins og annars staðar í hverfinu. Fyrirkomulagið mun því auka öryggi barna frá því sem nú er, 
en lagt er hornrétt á Dunhagann í dag. Í samræmi við stefnu aðalskipulags um að dagvöruverslun 
skuli vera í nærumhverfi íbúa er ekki búist við að bílaumferð aukist umtalsvert við það að verslanir 
verði opnaðar á þegar skilgreindum verslunar- og þjónustureit.  

5. Áhyggjur af umferð vöruflutningabíla og akstri í kringum húsið og bent á nálægð við 
leikvöll  

SVAR: Við fjölgun íbúða Dunhaga 18-20 bætast við 9 bílastæði í samræmi við bíla og 
hjólastæðastefnu aðalskipulags. Nú þegar er akfært plan í kringum hús Dunhaga 18-20 og verður þar 
engin breyting á. Bætt skilyrði fyrir framan Dunhaga með óslitnum stíg mun bæta öryggi allra 
vegfarenda. Skilmálar eru um girðingu á lóðamörkum við leikvöll í deiliskipulagi þannig að umferð 
innan lóðar muni ekki hafa neikvæð áhrif á öryggi barna á leikvelli. Aðföng að verslunum verða frá 
Dunhaga og því er ekki um að ræða umferð vöruflutningabíla á baklóð.  

DEILISKIPULAGSSKILMÁLAR HJARÐARHAGA OG TÓMASARHAGA UTAN DUNHAGA 18-20 

1. Óskað eftir að fjölga bílastæðum á eigin lóð, að heimiluð verði 4 bílastæði á lóð 
Tómasarhaga 40 eins og var auglýst í fyrri deiliskipulagsbreytingu. 

SVAR: Vegna mistaka voru í fyrri deiliskipulagstillögu auglýst 4 bílastæði á lóð Tómasarhaga 40. 
Mistökin voru leiðrétt í samþykktu deiliskipulagi, sem seinna var fellt úr gildi. Markmið með 
deiliskipulagsgerðinni er m.a. að vernda núverandi byggð Hjarðarhaga og Tómasarhaga, sem 
Borgarsögusafn leggur til í húsakönnun að verði verndað í gulum flokki; Samstæður húsa og heildir 
vegna umhverfislegrar stöðu þeirra. Bílastæði innan lóðar eru hluti af heildarumhverfi byggðarinnar. 
Tekin var sú afstaða að deiliskipulag endurspeglaði þegar samþykkt byggingaráform og lóðir með 
möguleika á minniháttar breytingum vegna bygginga kvista, svala osfrv. Auk verndunar í gulum flokki 
var auk þess lagt til að Tómasarhagi 38-40 yrði verndaður í rauðum flokki: Einstök hús, húsaraðir og 
götumyndir sem lagt er til að vernda með hverfisvernd í deiliskipulagi vegna byggingarlistalegrar, 
menningarsögulegrar og/eða umhverfislegrar sérstöðu þeirra. Ekki var ákveðið að fjölga bílastæðum 
á lóðum umfram það sem þegar er samþykkt á aðalteikningum. Ekki er lagt til að breyta þeirri 
afstöðu frá auglýstu deiliskipulagi. 

2. Verndun steyptra veggja kostnaðarsamt í viðhaldi og óskað eftir að það verði fellt út. 
 
Í húsakönnun segir að húsin á reitnum myndi, ásamt upprunalegum garðveggjum sem eru hluti af 
götumyndinni, heildstæða götumynd sem ástæða er til að vernda. Ekki er hægt að taka garðveggina 
út úr vernduninni án þess að götumyndin líði fyrir það. 
 
ÝMIS TÆKNILEG ATRIÐI DEILISKIPULAGS  

Ábending um innsláttarvillur og smávæglegar villur í teikningum sem verða leiðrétt fyrir endanlega 
útgáfu deiliskipulags. 
 
 
Niðurstaða: 

Lagt er til að eftirfarandi atriðum deiliskipulags Dunhaga – Hjarðarhaga - Tómasarhaga verði breytt 
eftir auglýsingu: 

• Til þess að tryggja enn betur að um blöndun íbúðastærða Dunhaga 18-20 eftir breytingu 
verði að ræða er hámarksfjöldi íbúða Dunhaga 18-20 lækkaður niður í 21 íbúð. 

• Steniklæðning skal fjarlægð við endurbætur. Heimilt er að einangra núverandi steinsteypt 
hús að utan og klæða það með múrkerfi sem verður með steinsteypuáferð til þess að halda í 
núverandi ásýnd og yfirbragð hússins. Heimilt er að klæða nýjar viðbyggingar með 
álklæðningu , þar með talin efsta hæð hússins. 

• Villur í sniðum og grunnmyndum á uppdrætti leiðréttar. 

 
f.h. 
Skipulagsfulltrúa Reykjavíkur 
Hildur Gunnarsdóttir arkitekt FAÍ, verkefnastjóri. 

